
ᕆᕗᒧᑦ ᑐᕌᖅᑎᑕᖅ



ᑎᑎᕋᖅᑕᑦ ᕈᐃ ᒎᔅᒧᑦ ᐊᒻᒪ ᑭᐅᕆ ᒪᒃᓚᔅᑭ
ᑎᑎᕋᐅᔭᖅᑕᑦ ᓱᐃᔨᐅᓐ ᑭᒻᒧᑦ



ᓄᓇᕗᒻᒥ ᓄᓇᓕᐊᓛᖅᑕᖃᖅᑐᖅ ᓂᐊᖁᓐᖒᒥᒃ ᑕᐃᔭᐅᔪᒥᒃ, ᑕᐃᑲᓂᓗ 
ᓄᑲᑉᐱᐊᑯᓗᒃᑕᖃᖅᖢᓂ ᓱᑲᕐᒥᒃ ᐊᑎᓕᖕᒥᒃ, ᓇᒡᓕᖕᓇᖅᑐᑯᓘᓪᓗᓂ 
ᐊᒻᒪ ᐅᕿᓚᔪᐊᓘᓪᓗᓂ, ᐃᓱᒪᑐᒧᓪᓗ ᐊᔾᔨᒌᓐᖏᕈᓘᔭᖅᑐᓂᒃ 
ᐊᑐᖅᐸᒃᖢᓂ.

ᓱᑲᖅ ᓯᓂᒐᓱᖕᓂᐊᓕᕌᖓᒥ ᐅᓂᒃᑳᖅᑐᐊᕐᕕᐅᓪᓗᓂ ᖁᕕᐊᒋᔮᓗᐊ, 
ᐃᓛᓐᓂᒃᑯᓪᓗ ᐅᓂᒃᑳᖅᑐᐊᕐᕕᐅᓪᓗᓂ ᓯᓂᓕᕌᖓᒥ ᐅᓂᒃᑳᖅᑐᐊᖅ 
ᓈᓚᐅᔭᖅᑕᓂ ᓯᓐᓇᒃᑐᕆᖃᓯᐅᑎᓕᖃᑦᑕᖅᖢᓂᐅᒃ.

ᐅᓂᒃᑳᖅᑐᐊᖅ ᑐᓴᕐᓂᕆᓂᖅᐹᖓ ᐱᔾᔪᑎᓕᒃ 
ᑐᓗᒐᖅ ᓄᓇᕐᔪᐊᕐᒥᒃ ᓴᓇᕙᓪᓕᐊᑎᓪᓗᒍ. ᑖᓐᓇ 
ᐅᓂᒃᑳᖅᑐᐊᖅᑕᐅᑎᓪᓗᒍ ᓯᓐᓇᒃᑑᒪᔭᖏᑦ 
ᖁᕕᐊᓇᕐᓂᖅᐹᖑᖃᑦᑕᖅᑐᑦ, ᑕᑯᓐᓇᓐᖑᐊᖃᑦᑕᕋᒥ ᕿᓚᖕᒥ 
ᐹᓂᐊᓗᒃ ᐃᖏᕐᕋᓪᓗᓂ ᑐᓗᒐᐅᑉ ᐃᓴᕈᖏᓐᓃᖦᖢᓂ.

ᐊᓈᓇᖓ ᐅᓂᒃᑳᖅᑐᐊᓯᒋᐊᖅᐳᖅ, “ᐅᓇ ᓯᓐᓇᒃᓴᐅᑦ ᐱᖃᑎᐊᓗᓐᓂᑦ 
ᑐᓴᕐᖓᓚᐅᖅᓯᒪᔭᕋ, ᐊᓈᓇᑦᑎᐊᕐᒥᓂᑦ ᑐᓴᕐᓂᖅᖢᓂᐅᒃ, ᐊᓈᓇᑦᑎᐊᖓᑕᓗ 
ᐊᓯᒥᓂᑦ ᑐᓴᕐᓂᕆᓪᓗᓂᐅᒃ. ᐅᓇ ᐅᓂᒃᑳᖅᑐᐊᖅ ᓄᑕᐅᓐᖏᑦᑐᓪᓛᓗᒃ.  
ᑕᐃᔅᓱᒪᓂ ᑐᓗᒐᖅ ᐃᓄᑑᓪᓗᓂ ᖃᖓᑕᕗᖅ. ᑐᓗᒐᑯᔅᓱᐊᓗᒃ:  ᑐᓗᒃᑲᓕᒫᓂ 
ᑕᑯᔭᐅᓚᐅᖅᓯᒪᔪᓕᒫᓂ ᐊᖏᓂᖅᐹᖅ.”  

ᐅᓂᒃᑳᖅᑐᐊᖅ ᑕᕝᕗᖓ ᑎᑭᑦᑕᕌᖓᑦ ᓱᑲᐅᑉ ᖁᕕᐊᒋᓂᖅᐹᕆᓲᖓ. ᐊᓈᓇᓂ 
ᐅᓂᒃᑳᖅᑐᐊᖅᑐᖅ ᓈᓚᒃᖢᓂᐅᒃ, ᓯᑯᓐᖏᖅᐳᖅ, ᐃᒻᒥᓂᒡᓗ ᑕᑯᓐᓇᓐᖑᐊᓕᖅᖢᓂ 
ᑐᓗᒐᑯᔅᓱᐊᓘᑉ ᑐᓄᐊᓂ ᐃᑭᒪᔪᖅ, ᐃᓴᕈᖏᑦᑕ ᐊᑯᓐᓂᓪᓗᐊᖓᓂ, ᑐᓗᒐᐅᓪᓗ 
ᓱᓗᖏᑦ ᑎᒍᒥᐊᖅᖢᓂᒋᑦ ᑲᑕᔾᔮᓐᖏᓐᓇᒥ, ᖁᒻᒧᐊᒃᐸᓪᓕᐊᑐᐃᓐᓇᖅᐴᒃ.  
ᑐᓗᒐᒃᑯᒃ ᓱᑲᒃᑯᒃ ᑖᕐᒥ ᖃᖓᑕᑎᓪᓗᒋᒃ ᖃᓐᓂᓯᒋᐊᖅᐳᖅ. 

ᑐᓗᒐᐅᑉ ᐃᓴᕈᓂ ᐃᓯᕕᓐᓇᒥᒋᒃ ᐅᖃᖅᐳᖅ, “ᑕᖃᐃᖅᓯᕈᒥᓈᖅ. ᑕᐃᒪᓐᖓᓕᒫᖅ 
ᖃᖓᑕᓕᖅᑐᖓ.” 

ᑐᓗᒐᑯᔅᓱᐊᓗᒃ ᐊᐅᖅᓵᓯᒋᐊᖅᐳᖅ. ᐊᐅᖅᓵᖅᑎᓪᓗᒍ ᐃᓴᕈᖏᒃ ᐊᐱᕙᓪᓕᐊᓯᕘᒃ, 
ᐊᐱᕙᓪᓕᐊᓯᖕᒪᑎᒡᓗ ᐅᕕᕆᐊᖅᐳᖅ ᐃᒡᓗᐃᓐᓈᓄᑦ. ᓱᑲᖅ ᐅᕕᖓᓂᖓᓄᑦ 
ᓯᑐᕙᓪᓕᐊᓂᓂ ᐃᒃᐱᒋᕚ, ᑐᓗᒐᐅᓪᓗ ᓱᓗᖏᑦ ᑎᒍᒻᒥᒋᐊᓪᓚᒃᑲᓐᓂᖅᐸᖏᑦ.  
ᐅᖃᕐᒥᓄᑦ ᖃᓐᓂᑯᓗᖕᓂᒃ ᓂᒡᓕᓇᖅᑐᑯᓗᖕᓂᒃ ᐅᖁᒻᒥᖅᓯᓇᓱᑲᑕᒃᐳᖅ. ᐃᒡᓚᖅᐳᖅ 
ᐃᑭᒪᓪᓗᓂ ᑐᓗᒐᕐᒥ ᐊᐅᖅᓵᖅᑐᒥ. ᖁᕕᐊᓈᓗᒃ!

ᐃᒡᓗᕙᕆᐊᖅᑲᐅᒐᒥ ᐊᐳᑦ ᐃᓴᕈᖓᓂ ᖁᑦᑎᖕᓂᖅᓴᒦᖅᑲᐅᔪᑦ ᓯᑐᕙᓪᓕᐊᓯᕗᑦ 
ᐊᑦᑎᖕᓂᖅᓴᒧᑦ, ᓯᑑᒐᓛᓕᖅᖢᓂᓗ. ᑖᓐᓇ ᐊᐳᑦ ᓯᑐᔪᖅ ᐊᖏᒡᓕᕙᓪᓕᐊᑐᐃᓐᓇᖅᐳᖅ 
ᐊᒻᒪ ᓱᑲᕐᒧᓪᓗᐊᖅ ᐃᖏᕐᕋᓪᓗᓂ. ᓈᒻᒪᓈᑦᑎᐊᖅᖢᓂ ᐊᒡᕖᕆᐊᖅᐳᖅ, ᑖᓐᓇᓗ 
ᐊᖅᓵᓗᒃ ᐊᐳᑦ ᐃᓴᕈᖏᑕ ᐃᓱᐊᓄᐊᕐᒪᑦ ᑐᓗᒐᐅᑉ ᓯᓚᑐᐃᓐᓇᕐᒧᑦ ᐃᒋᑉᐹ.  

ᑖᓐᓇ ᐊᐳᑎᐊᓗᒃ ᐊᐳᒻᒧᑦ ᓂᐱᕝᕕᐅᕙᓪᓕᐊᖏᓐᓇᕋᒥ ᐊᖏᔪᐊᓘᓕᖅᐳᖅ, ᑐᓗᒐᐅᓪᓗ 
ᒥᕝᕕᒋᔪᓐᓇᖅᓯᓪᓗᓂᐅᒃ. ᑕᖅᑲᖕᓇ ᓯᓚᑐᐃᓐᓇᖅ ᑖᖅᑐᐊᓗᒃ ᓂᒡᓚᓱᒃᖢᓂᓗ, 
ᑭᓯᐊᓂᓗ ᑕᐃᒪᐃᒃᑲᓗᐊᖅᑎᓪᓗᒍ ᑐᓗᒐᖅ ᒥᑦᑐᓐᓇᖅᓯᕗᖅ ᑕᕝᕗᖓ ᐃᒋᖅᑲᐅᔭᒥᓄᑦ, 
ᐊᒻᒪ ᐃᓴᕈᓂ ᑕᖃᐃᖅᓯᕈᓐᓇᖅᓯᓪᓗᓂᒋᒃ. ᓱᑲᖅ ᑐᓗᒐᐅᑉ ᐃᓴᕈᖏᓐᓄᑦ ᕿᐱᒃᐳᖅ, 
ᕿᐅᒧᑦ ᖁᕕᐊᓱᒧᓪᓗ ᐆᓕᒃᖢᓂ. ᑐᓗᒐᖅ ᐅᖃᓪᓚᒃᑐᖅ ᓈᓚᒃᐹ. 

“ᑖᓗᐊᖅᑐᐊᓘᖕᒪᑦ ᖃᐅᒪᑕᖃᕆᐊᓕᒃ. ᑕᑯᔪᓐᓇᖅᓯᔭᕆᐊᖃᖅᑐᖓ,” ᑕᐃᒪᐃᓕᕗᖅ ᑐᓗᒐᖅ.

ᑐᓗᒐᖅ ᒪᓂᖅᑲᒥᒃ ᐳᑯᓚᓕᕐᒪᑦ ᐱᕈᖅᑐᑯᓗᖕᒥᒃ ᐱᕈᖅᑐᖃᓯᕗᖅ. ᑐᓗᒐᐅᑉ 
ᐱᕈᖅᑐᑯᓗᒃ ᕿᒥᕐᕈᐊᕋᒥᐅᒃ ᑕᑯᕗᖅ ᖃᐅᒪᔪᕐᔪᐊᕌᓗᖕᒥᒃ ᐱᕈᖅᑑᑉ ᐃᓗᐊᓂ.  
ᑖᓐᓇ ᖃᐅᒪᔪᐊᓗᒃ ᑐᓗᒐᐅᑉ ᑎᒍᒐᒥᐅᒃ ᑕᒃᐸᐅᖓ ᕿᓚᖕᒧᑦ ᐃᒋᑉᐹ. 
ᓯᕿᓂᓐᖑᖅᐳᖅ.  ᓱᑲᖅ ᑲᖏᓐᖑᒐᓗᐊᖅᖢᓂ ᖁᕕᐊᑉᐳᖅ ᓯᓚ ᓂᕈᒥᒃᓯᖕᒪᑦ 
ᐊᒻᒪ ᖃᐅᒪᓕᖅᖢᓂ. 

ᐅᐊᑦᑎᐊᕈᓐᖑᒃᑲᓐᓂᕐᒪᑦ ᓯᕿᓂᖅ ᓂᐱᒻᒪᑦ, ᑐᓗᒐᖅ ᐅᖃᖅᐳᖅ ᐅᓐᓄᒃᑯᑦ 
ᑖᓗᐊᕐᓂᕋᖅᖢᓂᐅᒃ, ᖃᐅᒪᓂᖃᕆᐊᖃᕐᓂᕋᐃᓪᓗᓂᓗ ᑕᑯᔪᓐᓇᕐᓂᐊᕋᒥ. ᑕᐃᒪᐃᓕᖕᒪᑦ 
ᓱᑲᖅ ᖁᕕᐊᑦᑕᒃᐳᖅ, ᓄᑲᑉᐱᐊᑯᓘᓪᓗᓂ ᑲᑉᐱᐊᓱᖃᓐᖏᑯᓗᒃᑲᓗᐊᖅᖢᓂ ᓱᓕ 
ᖁᐃᓕᖅᑕᖃᑦᑕᖅᑐᖅ ᑖᖅᓯᔭᕌᖓᑦ.  ᑐᓗᒐᖅ ᒪᓂᖅᑲᒥᒃ ᐳᑯᓚᓕᕐᒥᒐᒥ ᐊᓯᐊᓂᒃ ᐱᕈᖅᑐᕐᒥᒃ 
ᐱᕈᖅᑐᖃᓯᒋᕗᖅ.  ᐱᕈᖅᑑᑉ ᐃᓗᐊᓂ ᕿᓪᓕᖅᑕᒥᒃ ᖃᐅᒪᔪᖃᖅᐳᖅ. ᑐᓗᒐᐅᑉ ᑖᓐᓇ 
ᖃᐅᒪᔪᖅ ᑎᒍᒐᒥᐅᒃ ᑕᒃᐸᐅᖓ ᕿᓚᖕᒧᑦ ᐃᒋᒃᑭᕚ.  ᑕᖅᑭᓐᖑᖅᐳᖅ. ᓱᑲᖅ ᑕᖅᑭᖅ 
ᑕᑯᒥᓇᕆᔮᓗᒋᕚ, ᐱᓗᐊᕐᓗᒍ ᐃᓗᐃᑦᑑᑎᓪᓗᒍ, ᓲᕐᓗ ᒫᓐᓇ ᑕᐃᒪᐃᓕᖓᑎᓪᓗᒍ. 

ᐅᓐᓄᖕᒪᑦ ᑐᓗᒐᖅ ᓯᓂᒡᕕᒋᓂᐊᖅᑕᒥᓄᐊᖅᐳᖅ, ᓯᓂᓕᖅᖢᓂᓗ ᓱᑲᖅ ᐃᓴᕈᐊᑕ ᐊᑖᓃᖦᖢᓂ. 
ᓱᑲᖅ ᓯᓂᓕᖅᐸᓪᓕᐊᓕᕋᒥ ᑐᓗᒐᐅᑉ ᓱᓗᖏᓐᓂ, ᑖᓐᓇ ᐃᒡᓕᕆᔭᖓ ᑕᐃᒫᑎᒋ ᐊᖏᕐᕋᒥ 
ᐃᒡᓕᕐᒥᑎᑐᑦ ᐃᖢᕐᕆᔮᕐᓇᖅᑎᒋᕗᖅ. 

ᓱᑲᒃᑯᒃ ᑐᓗᒐᒃᑯᒃ ᐃᖅᑯᒻᒪᕋᒥᒃ, ᑐᓗᒐᖅ ᐃᒪᐃᓕᕗᖅ, 
“ᓄᓇᒥᐅᑕᐅᖃᑎᒋᓂᐊᖅᑕᓐᓂᒃ ᐊᐃᑉᐸᖅᑖᕆᐊᖃᖅᑐᖓ.” 

ᑕᒪᓐᓇ ᒪᓂᕋᖅ ᐳᑯᓚᓕᕋᒥᐅᒃ ᐱᖓᔪᒋᓕᖅᑕᖓᓂᒃ ᐱᕈᖅᑐᕐᒥᒃ 
ᐱᕈᖅᑐᖃᓯᕗᖅ. ᑖᓐᓇ ᐱᕈᖅᑐᖅ ᑐᓗᒐᐅᑉ ᐳᑯᓚᖕᒪᒍ ᐃᖅᐸᖅᐳᖅ, 
ᐃᓗᐊᓂᓗ ᐃᓄᒃᑕᖃᖅᖢᓂ. ᑐᓗᒐᖅ ᑖᔅᓱᒪ ᐃᓅᑉ ᓱᕐᓗᖏᑎᒍᑦ 
ᐊᓂᖅᓵᕐᕕᒋᖕᒪᒍ ᐊᕐᓇᓐᖑᖅᐳᖅ.

ᑐᓗᒐᖅ ᐊᕐᓇᒧᑦ ᐃᒪᐃᓕᕗᖅ, “ᐊᐃᑉᐸᕆᔭᕐᒪ.” 

ᐊᕐᓇᖅ ᑭᐅᓪᓗᓂ, “ᐋᒃᑲᐃ, ᐊᐃᑉᐸᕆᓐᖏᑕᒋᑦ. ᑐᓗᒐᕈᓘᔪᑎᓪᓕ.” 

ᑐᓗᒐᖅ ᑭᐅᕗᖅ, “ᑕᑯᓐᓇᓐᖓ.” ᓇᖏᖅᓯᑦᑎᐊᕋᒥ ᑐᓗᒐᐅᓂᖓ ᓲᕐᓗ ᐃᒧᖕᒪᑦ 
ᐊᖑᑎᓐᖑᖅᐳᖅ. ᐃᓴᕈᖏᒃ ᐊᑎᒋᑦᑎᐊᕚᓗᓐᖑᖅᐳᑦ.

ᓱᑲᖅ ᑐᓗᒐᐅᑉ ᓱᓗᖏᓐᓂᒃ ᑎᒍᒥᐊᖅᑲᐅᒐᓗᐊᕋᒥ ᓴᒃᑯᒻᒪᒋᑦ ᒪᓂᖅᑲᒧᑦ ᑲᑕᒃᐳᖅ, 
ᑐᑉᐸᓪᓚᓗᐊᕐᓂᑯᒧᓪᓗ ᐃᒻᒥᓂᒃ ᐃᖅᑯᒻᒪᖅᑎᑉᐳᖅ. ᐅᐃᓐᓇᒥ ᐊᓈᓇᓂ ᕿᕕᐊᖅᐹ. 
ᖃᖓᑕᓐᖏᓐᓂᕐᒥᓂᒃ ᐅᔾᔨᕆᐊᓪᓚᒃᐳᖅ, ᓄᓇᕐᔪᐊᓕᐅᖃᑎᖃᖏᖦᖢᓂᓗ 
ᑐᓗᒐᕐᔪᐊᕈᓗᖕᒥᒃ ᐱᖃᑎᖃᕐᓗᓂ. ᐃᓐᓇᖓᔪᖅ ᐃᒡᓕᕐᒥᓂ. 

“ᑕᐃᒪᓐᓇ ᑐᓗᒐᖅ ᓄᓇᕐᔪᐊᓕᐅᓚᐅᖅᓯᒪᕗᖅ”, ᐊᓈᓇᖓ ᐅᖃᖅᐳᖅ. 
“ᐊᑏ ᓯᓂᑦᑎᐊᓚᐅᕐᒥᒋᑦ ᓱᑳᖅ.  ᖃᐅᓂᐊᕐᒥᔪᖅ ᐊᒻᒪ ᖃᐅᒃᐸᑦ 
ᐊᓯᐊᓄᐊᕐᓂᐊᕐᒥᔪᒍᑦ.” 

ᓄᑲᑉᐱᐊᑯᓗᒃ ᓇᒡᓕᖕᓇᖅᑐᖅ ᐅᕿᓚᔪᕐᓗ, ᐊᒻᒪ ᓯᓐᓇᒃᑑᒪᔪᒻᒪᖅ 
ᓯᓂᓕᒃᑲᓐᓂᖅᐳᖅ.

ᑭᖑᓂᐊᒍᑦ

ᖁᔭᓐᓇᒦᕈᒪᕙᒃᑲ ᐃᓄᕕᐊᓗᐃᑦ ᐅᖃᐅᓯᒃᑯᑦ ᐅᓂᒃᑳᖅᑐᐊᖃᑦᑕᕐᒪᑕ 
ᐊᒻᒪ ᐃᑲᕐᕋᒐᓵᓗᖕᓄᑦ ᒪᒪᔪᐊᒃ ᐅᓂᒃᑳᖅᑐᐊᖃᑦᑕᓚᐅᕐᓂᖓ 
ᑭᖑᕚᑦᑎᓐᓄᑦ ᑐᓴᐅᒪᔭᐅᓂᐊᕐᒪᑕ. ᐊᒻᒪ ᖁᔭᓐᓇᒦᕈᒪᖕᒥᔭᕋ ᑭᐅᕆ 
ᒪᒃᓚᔅᑭ ᐊᖏᖅᓯᒪᑦᑎᐊᖅᖢᓂ ᐃᖅᑲᓇᐃᔭᖃᑦᑕᓚᐅᕐᒪᑦ ᐊᒻᒪ 
ᐅᓂᒃᑳᖅᑐᐊᓯᑎᐊᓘᖕᒪᑦ. 

—ᕈᐃ ᒎᔅ

ᐅᓇ ᐅᓂᒃᑳᖅᑐᐊᖅ ᑐᓴᕆᐅᓚᐅᖅᓯᒪᔭᕋ ᕈᐃ ᒎᔅᒥᑦ 1999-ᖑᑎᓪᓗᒍ. 
ᐃᓅᕕᓕᐊᓚᐅᖅᓯᒪᔪᖓ, ᓄᓇᑦᓯᐊᕐᒧᑦ, ᓂᐱᓕᐅᕆᔭᖅᑐᖅᖢᖓ 
ᑐᓗᒃᑲᓅᖓᔪᓂᒃ ᐅᓂᒃᑳᖅᑐᐊᓂᒃ, ᕈᐃ ᒎᔅᓗ ᐊᑎᖁᑎᓐᓃᓚᐅᖅᓯᒪᓪᓗᓂ 
ᐳᓛᖅᑕᒃᓴᓐᓂᑦ. ᕈᐃ ᒎᔅ ᖃᐅᔨᒪᕙᒌᓚᐅᖅᓯᒪᔭᕋ ᐊᕐᕌᒍᒐᓴᖕᓄᑦ, ᐊᒻᒪ 
ᖃᐅᔨᒪᓪᓗᒍ ᐅᓂᒃᑳᖅᑐᐊᒃᑲᐅᓂᖓ. ᐅᓂᒃᑳᖅᑐᐊᒐᒃᓴᖃᐅᓚᐅᖅᑐᖅ, 
ᐃᓚᖏᑦ ᐅᓂᒃᑳᓕᐊᕐᓂ ᑐᓗᒐᕐᒥᒃ ᑕᐃᒎᓯᓕᖕᒦᖢᑎᒃ, ᐃᓐᕼᐋᐱᑦᑯᓐᓄᑦ 
ᑎᑎᕋᖅᑕᐅᓚᐅᖅᓯᒪᔪᒥᒃ 2013-ᒥ. ᕈᐃᑉ ᐅᓂᒃᑳᓕᐊᖏᑦ ᐊᒃᓱᐊᓗᒃ 
ᑐᓴᕐᓂᖅᑐᑦ, ᐊᒻᒪ ᐆᒧᖓ ᐅᓂᒃᑳᖅᑐᐊᕐᒧᑦ ᑐᓐᖓᕕᒋᔭᐅᓪᓗᑎᒃ, ᓱᑲᖅ 
ᐊᒻᒪ ᑐᓗᒐᖅ. ᕈᐃ ᐅᖃᐅᑎᓚᐅᖅᓯᒪᔮᖓ ᑖᓐᓇ ᐅᓂᒃᑳᖅᑐᐊᖅ ᐊᒻᒪ 
ᐊᓯᐊᓗᖏᑦ ᐃᓕᓚᐅᕐᓂᕋᖅᖢᓂᒋᑦ ᐊᒪᐅᒥᓂᑦ, ᒦᒥ ᒪᒪᔪᐊᕐᒥᑦ.

—ᑭᐅᕆ ᒪᒃᖤᔅᑭ





ᕈᐃ ᒎᔅ ᐊᒥᓱᓂᒃ ᐅᓂᒃᑳᖅᑐᐊᓂᑦ ᐃᓕᓚᐅᖅᓯᒪᔪᖅ ᐊᒪᐅᕐᒥᓂᑦ, ᒦᒥ 
ᒪᒪᔪᐊᕐᒥᑦ, ᐊᒪᐅᖓ ᕿᑎᒐᕐᔪᖕᓂ ᐃᓅᓚᐅᖅᓯᒪᓪᓗᓂ 1885−ᒥ, ᒪᑲᓐᔨᐅ 
ᑰᖓᑕ ᖃᓂᐊᓂ. ᐊᐅᓪᓛᖃᑎᖃᖃᑦᑕᓚᐅᖅᓯᒪᔪᖅ ᕕᓪᔭᒨᑉ ᔅᑕᕙᔅᓴᓐᒥᒃ.  
ᕈᐃ ᐅᓂᒃᑳᖅᑐᐊᖃᑦᑕᖅᑐᖅ ᕿᑐᕐᖓᒥᓄᑦ ᐃᓕᑉᐹᓪᓕᐅᑎᒋᓂᐊᕐᒪᒋᑦ 
ᐃᓅᓯᒃᑯᑦ ᐱᑦᑎᐊᕐᓂᒃᑯᓪᓗ.

ᑭᐅᕆ ᒪᒃᓚᔅᑭ ᔭᓗᓇᐃᒥᐅᑕᐅᓚᐅᖅᓯᒪᔪᖅ, ᓄᓇᑦᓯᐊᕐᒥ ᑕᓪᓕᒪᓄᑦ 
ᐊᕐᕌᒍᓄᑦ ᐃᖃᓗᐃᑦ, ᓄᓇᕗᒻᒧᑦ ᐊᐅᓪᓛᓚᐅᓐᖏᓐᓂᕐᒥᓂ 1998−ᒥ. 
ᐱᕙᓪᓕᐊᔪᓂᒃ ᑎᑎᕋᖅᑎᐅᓚᐅᖅᓯᒪᔪᖅ.  ᐊᕐᕌᒍᑦ ᐊᕙᑎᑲᓴᑦ 
ᐊᓂᒍᖅᓯᒪᓕᖅᑎᓪᓗᒋᑦ, ᑭᐅᕆ ᓱᓕ ᑎᑎᕋᐃᓐᓇᖃᑦᑕᖅᑐᖅ ᐊᒻᒪ 
ᐃᒡᓗᓕᐅᖅᓯᒪᓕᖅᖢᓂ ᐃᖃᓗᖕᓂ, ᐃᕐᓂᓂ ᕆᕙ ᑕᓕᑦᑐᖅ ᓱᑲᖅ ᒍᐊᑕᓐ 
ᒪᒃᓚᔅᑭ ᐱᖃᑎᒋᓪᓗᓂᐅᒃ. ᐅᓂᒃᑳᖅᑐᐊᓂᒃ ᑎᑎᕋᓕᕌᖓᒥ ᐃᕐᓂᖓ 
ᑕᐃᑲᓃᖃᑕᐅᑎᓐᖑᐊᖃᑦᑕᖅᑕᖓ.

ᓱᐃᔨᐅᓐ ᑭᒻᒧᑦ ᓱᐃᔨᐅᓐ ᑭᒻ ᑐᕌᓐᑐᒥᐅᑕᖅ, ᑯᕇᐊᒥᓗ 
ᐃᓅᓚᐅᖅᓯᒪᓪᓗᓂ ᑎᑎᕋᐅᔭᖅᑎᐅᔪᖅ ᐊᒻᒪ ᑎᑎᕋᐅᔭᕐᓂᕐᒥᒃ 
ᐃᓕᓐᓂᐊᖅᑎᑦᑎᖃᑦᑕᖅᖢᓂ. ᑎᑎᕋᐅᔭᒐᖏᑦ ᐊᒥᑦᑐᑯᓗᖕᓂᒃ 
ᑎᑎᕋᐅᑎᖃᖅᖢᓂ ᓴᓇᖃᑦᑕᖅᑕᖏᑦ, ᐊᒥᐊᖅᑕᖏᓪᓗ 
ᑕᖏᖃᓪᓚᕆᒃᑐᐊᓘᔮᖃᑦᑕᖅᖢᑎᒃ. ᓱᕈᓯᕐᓄᑦ ᐅᖃᓕᒫᖅᑕᐅᔪᒃᓴᓂᒃ 
ᐅᖃᓕᒫᒐᓕᐅᖃᑦᑕᖅᐳᖅ, ᐃᓚᒋᓪᓗᒋᑦ, Is This Panama?, ᐊᒻᒪ You 
Are Stardust, ᑖᒃᑯᐊᓗ ᓵᓚᒃᓴᐅᓯᐊᕈᑎᒋᓚᐅᖅᓯᒪᓪᓗᓂᒋᑦ Amelia 
Frances Howard-Gibbon Illustrator’s Award, ᑎᑎᕋᐅᔭᖅᑎᓄᑦ 
ᐃᓕᓴᕆᔭᐅᔾᔪᑎᑖᕈᑕᐅᓲᖅ.

